
سه‌رنجێك:

خه‌مه‌ شیرینه‌کانم
ئه‌م چۆڕه‌ شیعرانه‌ی که‌له‌ نامیلکه‌ی ( ئه‌و شیعرانه‌ی تۆ ئه‌بینن ) دا هاتوونه‌ته‌ به‌ر ڕامانی ئێوه‌ی ئازیز ، چه‌ند شیعرێکی ساکار له‌ داڕشتن و سانا له‌ناوه‌ڕۆکدان و ، هیچ ئاڵۆزی و گرێ یه‌کیان تێدانی یه‌ . 

ئه‌م شیعرانه‌ بێ گرێ و گۆڵ هاتوونه‌ته‌ به‌رهه‌م و ، له‌جیهانێکی تازه‌ سه‌باره‌ت به‌ ئه‌ندێشه‌ی شیعرییم تان و پۆیان چنراوه‌ ..... جیهانێ نامۆ بوو پێم ، جیهانی ئه‌و سۆزه‌ شیرینه‌یه‌ که‌ ئه‌ندێشه‌ هه‌رچۆنێك ووشه‌ی هۆنی یه‌وه‌ هه‌ر به‌و چه‌شنه‌و بێ خۆبه‌ستنه‌وه‌ به‌جیهانی ئه‌ودیوی نادیاری سبه‌ینێ وه‌ دایانبڕێژم.

ئه‌م شیعرانه‌ هه‌یانه‌ به‌چه‌ند ڕۆژێ ووتراون ، هه‌ر وه‌ك چۆن تیایاندا هه‌یه‌ له‌شه‌وانێکی زۆر دره‌نگدا چاویان ترووکاوه‌،

بۆ سه‌فه‌ر کردن به‌ زێوه‌ری شیعره‌ نیشتمانی و کۆمه‌ڵایه‌تی یه‌کاندا، پێم وایه‌ بێده‌نگی یه‌کی هێمن و ، مت بوونێکی کز یه‌خه‌ی زه‌مه‌ن ئه‌گرێ ، بۆیه‌ ته‌نها پزیسکه‌ ده‌ست نیشانێکم هه‌یه‌ ئه‌ویش بۆ چامه‌ی ( سواڵکه‌ر ) ه‌. که‌تابلۆیه‌کی ڕاسته‌قینه‌ی مناڵه‌ ئه‌نفالێکی کورده‌و له‌ژێر سپێده‌یه‌کی ته‌زیوی پڕ له‌ ڕه‌هێڵه‌ی باراندا ئه‌م نیگاره‌ی پێ به‌خشیم.
بۆ شیعره‌ خۆشه‌ویستی یه‌کانیش، یان باشتر بڵێم ئه‌و شیعرانه‌ی گوزارشت له‌ داستانی خۆشه‌ویستی یه‌کی واقیعی و، حه‌لاجیانه‌ ئه‌که‌ن. ئاشکران و ورد ورد ئه‌دوێن ، ئه‌شێ مۆرکی خودییان پێوه‌ دیاربێت و له‌ چوارچێوه‌یه‌کدا مه‌داری خۆیان جێنشین بکه‌ن.
به‌ڵام مرۆڤ و به‌تایبه‌تی شاعیر تاله‌ خودی خۆی نه‌گات و ئاوێته‌ی خه‌مه‌ به‌ژانه‌کانی خۆی نه‌بێت و خه‌مه‌کانی نه‌بنه‌ شه‌وچه‌ره‌ی دڵی شاعیر. پێم وایه‌ ناتوانێ بچێته‌ کرۆك و فرمێسکی عاشقانی دکه‌شه‌وه‌.
ئیدی ئه‌مه‌و له‌نجه‌ی په‌یڤه‌ شیرینه‌کان و ... چۆڕه‌ چۆڕی شیعرو ... چرپه‌ چرپی ڕازو ، ورشه‌ ورشی ئه‌دگاری قه‌شه‌نگ و ... نمه‌ نمی حه‌زی جاویدان و ......

خرمه‌ خرمی هه‌ناسه‌ی شیرین و .... بزه‌بزی دڵسۆزی زۆر جار کردوویانم به‌ موڵکی خۆشه‌ویستی .

له‌پایانی سه‌رنجه‌که‌مدا ده‌ڵێم ئه‌م شیعرانه‌ به‌ڕێچکه‌یه‌کی تازه‌ی داده‌نێم و به‌لای خۆمه‌وه‌ جیهانێکی پڕ چێژو به‌تامن. مه‌به‌ستم ته‌نها شیعره‌کان نی یه‌ به‌ڵکو مه‌به‌ستم جیهانی ئه‌ندێشه‌که‌ خۆیه‌تی .......

ده‌نا تامی شیعره‌کان له‌سه‌ر زمان و ، دڵ و ، هه‌ستی ، خوێنده‌واران ده‌چێژرێن. 

به‌و هیوایه‌ی بتوانم ووشه‌ی جوانی کوردی هیوابڕ نه‌که‌م له‌شیعرداو ، گله‌یی و بۆچوون و ، تێبینی و، ویژدان و، چاوی خوێنده‌وارانیش له‌گشت ڕه‌خنه‌گرێك ڕه‌خنه‌گرتره‌ ...... 

سالار جه‌وهه‌ر

05.12.2005

نه‌رویج

هێشووه‌ شیعر

......

به‌شێتانه‌ خۆشم ئه‌وێی

چونکه‌ گوڵم ، من شێتم .... شێت

مردن نه‌بێت 

من و تۆ هه‌ر بۆ یه‌ك ئه‌بین

مه‌هێڵه‌ شه‌و 

به‌سه‌ر باڵای ڕۆژی ئه‌وینا ڕاکشێت

بۆ یه‌ك ئه‌بین 

ئه‌ی هێشتاکه‌ نه‌تبیستووه‌

( قسه‌ له‌زارۆ یا له‌شێت )

........

به‌ئه‌فسانه‌ش ... جوانتر له‌چاوی ڕه‌شی تۆم نه‌بیستووه‌

له‌خه‌ونیشا هیچ عه‌شق و په‌یامێ دیکه‌م 

وه‌کو تۆ خۆش نه‌ویستووه‌

به‌ری چاوم  تاریك بووه‌ 

تۆ که‌ی دێیت و ؟ ، مۆمێکی گه‌ش هه‌ڵبکه‌یت و

تاوێ له‌گه‌ڵ 

ئه‌م کۆرپه‌ کۆپله‌ شیعرانه‌م 

بێنه‌ سه‌ر ڕازو گفتوگۆ

ئه‌ی نازانی

ئه‌م شیعرانه‌ که‌س نابینن 

جگه‌ له‌تۆ

بیرم ناچێ .... که‌پێم ووتی خۆشم ئه‌وێ ی 

ڕه‌نگت گۆڕاو تووڕه‌بووی لێم

ووتم بڵی ی 

تاوانێکم ئه‌نجامدابێ و ،
بووبێ به‌چێگه‌ی دڵ ته‌نگی !؟

چه‌ند خۆش لام 

تۆ له‌من تامه‌زرۆتربووی

ووتت گوایه‌ خۆشت ئه‌وێم 

ئه‌ی بۆ ساڵێکه‌ بێ ده‌نگی؟!

.......

به‌فره‌بارێ

کلو .... کلو .. سپی ... سپی دێنه‌ خوارێ

ئه‌م گه‌ردوونه‌ هه‌ر ئه‌یه‌وێ په‌ستم بکا

بۆ ناتوانێ به‌فرێکی وه‌ك 

چاوی ڕه‌شی تۆ دابکا

.......

ئیره‌ییم به‌به‌ختم ئه‌برد 

تۆش پێت ووتم چه‌ند کڵۆڵی

کورد ووته‌نی :

گه‌ر بچیته‌ سه‌ر ڕووبارێ

ڕائه‌بینم یه‌ك دڵۆپێ ئاو نه‌بینی

سه‌رباری ئه‌م به‌خته‌ هه‌شه‌ 

ده‌روونت هێنده‌ پێ ی گه‌شه‌

منیش ووتم قه‌یدی چی یه‌

گرنگ به‌ختم 

وه‌ك چاوه‌کانی تۆ ڕه‌شه‌

چه‌مچه‌ماڵ

25.5.1995

گۆرانی یه‌ك

نیگه‌رانی

تۆ ئه‌زانی که‌ئه‌تبینم ته‌نها له‌ چاوت ئه‌ڕوانم

ئاخر گوڵم ئه‌م ڕووگه‌یه‌ بووبه‌ هه‌وێنی ژیانم

تۆش هه‌ر بۆ ناز جار ناجارێ نیگا به‌خاکا ئه‌ڕێژی

هێنده‌ بێ ئۆقره‌م ئه‌و ساته‌ واده‌زانم روح ئه‌کێشی

به‌ڵام ئه‌وجار سوورمه‌ی سه‌وزت به‌سه‌ر پێڵووتا هانی بوو

گوایه‌ ته‌نها بۆ ڤینۆسی ... بۆشه‌نگتری و ... بۆ جوانی بوو

ئه‌ی نه‌تزانی ئه‌و سوورمه‌یه‌ ڕه‌شی چاوتی وون ئه‌کرد لێم 

ئه‌و سوورمه‌یه‌ داخی به‌سوێی ئه‌م گه‌ردوونه‌ی ئه‌چێژا پێم

له‌ تاساندا نیگه‌رانم به‌م هه‌ناسه‌ بووم به‌ ڕه‌ژوو

ئه‌و ووشانه‌ی که‌پێم ووتی و گوێت بۆ گرتم بۆ بیرت چوو؟

من به‌ چاوی خۆشم حه‌زم نایا په‌ستیم لێ ی بێ په‌یه‌

چونکه‌ ڕه‌ش نین وه‌ك چاوی تۆ سه‌وزن وه‌کو ئه‌و سوورمه‌یه‌

چه‌مچه‌ماڵ 1994
2

پرسیار

خۆ تۆ به‌ردی ئه‌و که‌ژه‌ نی؟

تابێ دڵ بی

خۆ تۆ مشتێ بیابان نی؟

تامه‌زرۆی ماچێکی گوڵ بی

تۆش وه‌ك منی

ئازار ئه‌چێژی ...... هه‌م مژده‌ش

هه‌م ژان ئه‌تگرێ .... هه‌م خه‌نده‌ش

هه‌م به‌سۆز ئه‌شنێ ی ..... هه‌م هیواش

هه‌م دووری چاوت ته‌ڕ ئه‌کا

هه‌م ساتی دژواری ته‌نیاش

خۆ تۆ بردنی

تۆش وه‌ك منی

من دووری چه‌ند جار کوشتوومی .... دڵنیام تۆش

من شه‌وی ته‌نیایی چه‌ند جار 

تاکازیوه‌ گریاندوومی..... دڵنیام تۆش

ئیدی بۆچی؟

گومانم هه‌بێ له‌خه‌مت

یه‌کتای پڕ ئازاری شه‌مت

ئیدی بۆچی؟

گومانم بێ له‌بێ نازیت

ڕۆخانه‌ی چاوت شه‌وانه‌ 

له‌حه‌ژمه‌ت دووری و بێ ڕازیت

ئیدی بۆچی؟

لێت بپرسم یادم ئه‌که‌ی ؟

یا هه‌ر ناتپه‌رژێ و سه‌رقاڵی؟

وه‌ختێ دووربم ڕه‌نگت زه‌رده‌

یا هه‌میشه‌ گۆنا ئاڵی ؟

خۆ تۆ گه‌ڵایه‌ وه‌ریو نی

شنه‌یه‌کت پێ نه‌مێنێ

خۆتۆ چڵی له‌دره‌خت دابڕیو نی

مه‌لێ له‌سه‌رت نه‌خوێنێ

تۆش وه‌ك منی

ئێ تۆش به‌عه‌شقێ زیوینا

په‌یامی خوایی ئه‌چنی

ئیدی بۆچی لێت بپرسم ؟

له‌هه‌راسانی و له‌گومان

له‌ترس و ساته‌ مه‌رگی تۆ 

بۆ چاره‌نووسی دابڕان

خۆ تۆ به‌ردنی... تۆش وه‌ك منی              

چه‌مچه‌ماڵ 1995

شه‌وێ له‌میحرابا

دره‌نگانێکت باش .... که‌رکوك دره‌نگانێ 

ئۆی گه‌واڵه‌ی هه‌وره‌ نامۆکه‌ ڕوو سووربی

چ بووه‌ گوڵم بۆ واکزی ؟

بشێ تۆش له‌خاسه‌ دووربی؟

خرمه‌ خرمی بای ئه‌م پێش کازیوه‌یه‌ت باش

به‌ردت ..... دارت ،

هاژه‌ .... هاژی چه‌م و تاسه‌ی که‌نارت باش

ئه‌م ده‌ستت باش ..... ئه‌و ده‌ستت باش

ئه‌م ڕوومه‌ت و...... ئه‌و ڕوومه‌ت

یه‌ك یه‌ك کۆڵانه‌کانت باش

شه‌قامه‌کانت گوڵه‌که‌م

دره‌نگانێكت باش که‌رکوك دره‌نگانێ  

ئه‌وه‌نووستووی هێنده‌ شۆخی

یا ئه‌گریجه‌ی ڕه‌شی زامێ کپی کردووی؟

ئه‌وه‌ پشکۆی ده‌ستی داگیرکه‌ره‌کانه‌

به‌سه‌ر ڕوومه‌تته‌وه‌ دیارن؟

یان بینایی کۆڵانه‌ هه‌تیوه‌کانه‌ گه‌ش ئه‌سووتێن؟

دره‌نگانێکت باش که‌رکوك ..... دره‌نگانێ

به‌م ناوه‌خته‌ پێت گه‌یشتووم

هاتووم په‌لی کوێره‌ ڕێگه‌یه‌کم گرت و

له‌ خه‌ڵوه‌تی ( ئازادیا ) گیرسامه‌وه‌

چاو کزۆڵی ماندووی ڕێگه‌ی ئه‌م سه‌فه‌ره‌ تالووکه‌یه‌م

وه‌نه‌وز بین بین ئه‌مخواته‌وه‌

هه‌ڵسه‌ گوڵم 

بێ چاوێنی بێ چه‌ند جوانی

هاتووم قومێ ووشه‌ی ته‌ڕم بۆ هێناوی

هاتووم شارێ

نیگای حه‌زی مه‌مله‌که‌تێکم له‌لایه‌

دره‌نگانێکت باش که‌رکوك...... دره‌نگانێ

تۆ بڵێ ی دیدارمان گوڵم 

هه‌ر کوێره‌ ڕێگه‌ی تالووك بێ؟

تۆ بڵێ ی هه‌ر نه‌خشه‌ی باڵات 

دووربێ له‌تۆ .... یه‌ك دوو شارۆچکه‌ی بچوك بێ؟

که‌نگێ ئه‌بی به‌خانه‌خوێ و

که‌نگێ ئه‌بم به‌خانه‌خوێت؟

ده‌که‌نگێ بێ شه‌قامه‌ پرچ ڕه‌شه‌کانت 

ئه‌گرمه‌ چاو بۆ چرپه‌ی ڕێت

هه‌ڵسه‌ گوڵم بێ چاوێنی بێ چه‌ند جوانی

ئه‌وه‌ بۆنی

شه‌هیده‌ زیندووه‌کانی زیندانه‌کانی ده‌روونته‌

هێنده‌ خۆشه‌؟

یان به‌رامه‌ی نووسینه‌ چاوجوانه‌کانی

دیواره‌ ته‌زیوه‌کانه‌

ژانی که‌ڵبه‌ و.... چنگی مێخ و،

ترسی زیندانی تاریکی له‌سیمایا فه‌رامۆشه‌؟

دره‌نگانێكت باش که‌رکوك ..... دره‌نگانێ

ئه‌مساڵ بووکی سه‌ری ساڵی هێند قه‌شه‌نگی؟
یان ئه‌بیته‌ بووکی قه‌ندیل و چه‌پکێ گڕ

له‌به‌رۆکی نه‌ورۆزی ئه‌مساڵمان ئه‌ده‌ی ؟

ئه‌مساڵ چاوه‌ به‌فرینه‌کان 

له‌کالانی ئه‌وینێکا ئه‌ڕوێنه‌وه‌

ئه‌مساڵ پشکۆ خنکاوه‌کان دائه‌گیرسێن

ئه‌ی تۆ گوڵم؟

دێ ی به‌گڕێکی سووره‌وه‌ ، له‌په‌ل و پۆی جه‌نگمان بخه‌ی؟

دێ ی له‌سروودی ئه‌مساڵدا په‌یڤێ بڵی ی؟

دێ ی له‌دیواری هه‌رێما

تۆش یه‌ك دوو به‌ردێ دابنێ ی؟

دره‌نگانێکت باش که‌رکوك .... دره‌نگانێ

ئێمه‌ دوو ڕه‌ندی نه‌گریسین 

بووین به‌په‌نجه‌ره‌ بۆ چاوی هه‌موو گێتی

مێژووی درۆ تۆمار ئه‌که‌ین

ئێمه‌ ڕووخسارێکی گه‌ش بووین

ئێستا ئاوله‌مان ده‌رکرد

ساوایه‌بووین هه‌رێمێ نازی ئه‌کێشاین

له‌نووته‌کا خۆمان وون کرد

گوڵم وون بووین

وون بووین و مێژوومان دۆڕان

وون بووین و هه‌ر ماندوونه‌بووین 

له‌کای برا کوژی کێشان

وون بووین و له‌ووڵات بووردین 

وون بووین و له‌خه‌بات بووردین

وون بووین و تاله‌داگیرکه‌رانیش بووردین

ته‌نها له‌ خۆمان نه‌بووردین

دره‌نگانێکت باش که‌رکوك ..... دره‌نگانێ

ساڵه‌هایه‌و ئه‌م ئه‌ستێرانه‌ هۆگرتن

ساڵه‌هایه‌و گه‌ش ئه‌سووتێ ی

ساڵه‌هایه‌و بێ چاوێنی بێ هه‌ر جوانی

ساڵه‌هایه‌و

بووکه‌ نه‌شمیله‌ی دزراوی کوردستانی

ساڵه‌هایه‌و ....

خولیایه‌کی فوایه‌ بۆت ئه‌خوازین گیانێ

دره‌نگانێکت باش که‌رکوك..... دره‌نگانێ

که‌رکوك

میوان

تۆش له‌ خه‌می ئێمه‌ ده‌گه‌ی

واده‌زانی له‌ته‌مه‌نی منی به‌رله‌ مه‌سیحه‌وه‌.... په‌ناهه‌نده‌ی

چاوم لێ یه‌ له‌ره‌ی ناسۆرێ ئه‌به‌دی

له‌پرچه‌ زیوینه‌کانی وه‌ته‌ری ڕوحی تۆ ئه‌ڕژێ

کۆترێکی بێ لانه‌یه‌و

له‌نێوانی په‌نجه‌ ساردو.... ته‌زیوه‌کانما ئه‌نیشێ

هۆ میوانی ئه‌م ئێواره‌یه‌ خه‌مناکه‌

چاوم لێ یه‌ له‌گه‌ڵ په‌نجه‌ی ده‌زگیرانتا

به‌کوڵ ئه‌گری

له‌گه‌ڵ پرووشه‌ی ئاوابووی ئه‌و خۆره‌دا

وات نیازه‌ له‌نامۆیی مندا بمری

هۆ گیتاره‌ ڕوح جوانه‌که‌

ئێواره‌یه‌کی خه‌مناکه‌و 

مشتێ ڕازی شیرین .... شیرین

له‌ڕوحی تۆوه‌ ئه‌بارێ

مانگ نه‌شمیلێکی ته‌نیایه‌و 

هۆن هۆن فرمێسکی زیوینی به‌سه‌رمانا دێته‌ خواراێ

ئێواره‌یه‌کی خه‌مناکه‌و

خه‌نده‌ی لێوه‌ کزۆڵه‌کان

چاوی خۆزگه‌ت لێ ئه‌ڕوانن

بۆ تاسه‌ی تۆو.... ئه‌و ڤینۆسه‌ ده‌نگ پڕ نووره‌ چاوه‌ڕوانن

هۆ گیتاره‌ ڕوح جوانه‌که‌

تۆش له‌خه‌می ئێمه‌ ده‌گه‌ی

تۆش ووڵاتی بێ ناسنامه‌ی من ئه‌ناسی

له‌م شانۆ خنجیلانه‌دا

گۆنای په‌یامی ئازادی ڕائه‌ماسی

تۆش له‌خه‌می ئێمه‌ده‌گه‌ی

واده‌زانی له‌ته‌مه‌نی منی به‌رله‌ مه‌سیحه‌وه‌

په‌ناهه‌نده‌ی

1998

یۆنان/ لۆتراکی

ئه‌و شیعرانه‌ی تۆ ئه‌بینن

بۆ ئه‌و په‌پوولانه‌ی ڕوحی پاکیان له‌ڕێگه‌ی چه‌مچه‌ماڵ_ که‌رکوك دا بوون به‌ پشکۆ

ڕه‌وێ په‌پووله‌ ئه‌گڕێ

زه‌رده‌شتانی ئاگر په‌رست

له‌که‌ناری ئه‌م شاره‌یا

ئاته‌شگه‌ێێ له‌ میحرابی ئاهورمازایا ئه‌سووتێ

هه‌ر جه‌سته‌یه‌و له‌ ئازاری فرمێسکێکا

هێدی ..... هێدی هه‌ڵئه‌تووتێ

وه‌رن میحرابێ پیرۆزو .... ئاگرێ بێته‌ ئاینتان

ڕوحی تیایا داگیرسابێ

وه‌رن جه‌سته‌یه‌کی سکڵ

ببێ به‌ ئاهورمازاتان .... لێوی گڕی ڕامووسابێ

ئێ ی مه‌رگه‌سات......

ئه‌وه‌ دۆزه‌خی جۆشداری کام خواوه‌نده‌ و

ڕه‌وێ په‌پووله‌ی تیا ئه‌گڕێ؟

ئه‌وه‌ یاسای کام سرووشتی شه‌رمه‌زاره‌

ئه‌سرینێکم بۆ ناڕێژێ و..... ته‌نها وه‌یلانی یه‌ ناچڕێ؟

ئای ی ی خواوه‌ند که‌نگێ سیمای خه‌لیلێکان

به‌ دۆزه‌خی بت په‌رستێ هه‌ڵقرچاوه‌؟

ده‌وه‌ره‌ ده‌نگ بۆ بێ ده‌نگی ؟

چه‌ند دایکێ به‌ده‌م هانا و هاوارێکا

ئه‌بن به‌په‌یکه‌رێ سووتاو .... تۆ بێ ده‌نگی

ڕه‌وێ په‌پووله‌ی بێ نه‌وا

ئه‌بن به‌ دڵۆپێ زووخاو ...... تۆ بێ ده‌نگی

پۆلێ چاوی تازه‌ ته‌مه‌ن 

دڵۆپی مه‌رگی تێ ئه‌زێ ..... هه‌ر بێ ده‌نگی

ده‌نگی شمشاڵێ ئه‌تاسێ .... هه‌ربێ ده‌نگی و .... نایه‌یته‌ ده‌نگ

شارێ هه‌ژان جه‌رگی ئه‌بڕێ و ده‌نگێ نایا

ماشێنێ په‌پووله‌ ئه‌گڕێ و .... ده‌نگێ نایا

ساهانا به‌فره‌ جوانه‌کان .... تینوانی ووشه‌ی پشکۆ

وه‌ره‌ ( نالی ) 

له‌گه‌ڵ تیله‌ی چاوی خواری ( حه‌بیبه‌که‌ت ) له‌قوڕنیشێن

ماشێنێ تابووتی ترسه‌و .... ئاگرێ خه‌ره‌ندی مه‌رگه‌و

به‌ته‌وێڵی مێژووی شاره‌که‌مدا ئه‌لکێن

ساهۆ کوشته‌ی خه‌می غوربه‌ت

( مامه‌ حاجی ) ده‌وه‌ره‌وه‌

گه‌ر نه‌تبینی چه‌ند جه‌سته‌یه‌ ئه‌ندێشه‌ی ناز هه‌ڵیگرتوون

ڕاکشاون به‌خۆرێ پڕ ئاگره‌وه‌

په‌زی شیعرێکت بانه‌زێ

دڵی شاره‌که‌م جێبێڵه‌و

ئه‌سرینێکیش با ڕیشی چه‌رمووت نه‌گه‌زێ

هۆ ( مه‌وله‌وی )

له‌ئاستی ئه‌م مه‌رگه‌ساته‌

خۆت و خامه‌و هۆنراوه‌ت بۆ پشتتان نه‌وی؟

هه‌ڵسه‌ خه‌وی هه‌ورامانت فه‌رامۆش که‌

وه‌ره‌و خه‌می کۆستی ئه‌مجاره‌ی شاره‌که‌م شیعر نۆش که‌

سا ( گۆرانی ) جوانی په‌رست 

سه‌رێ له‌گۆڕ بێنه‌ ده‌رێ

شینێ له‌تۆ

تائاسمانیش هه‌وری شنگی بێته‌ به‌رێ

له‌ره‌ی خه‌نده‌یه‌ بگۆڕه‌ به‌شین 

سۆزی شمشاڵت بچڕێ بۆ برین

هانا .... شیوه‌نێ .... ده‌نگێ ... هه‌نسکێ

وا چۆڕ چۆڕ .... ڕوحی کۆمه‌ڵێ ئه‌تکێ

نوزه‌یه‌ .... شنگێ .... بڕێژه‌ به‌تاو

ئه‌م مه‌رگه‌ساته‌ به‌رد ئه‌کا به‌ئاو

شینێ دابه‌سته‌ ... بگری تۆ به‌کوڵ

هه‌تا زه‌رده‌شتیش ببێ به‌سکڵ

ده‌وه‌رنه‌ ده‌نگ .... بۆ بێ ده‌نگن؟

ده‌سا خه‌مه‌ شیرینه‌که‌م .... وه‌ره‌ ڕێ ی هانام ووشك بوو

که‌سێ نی یه‌ خه‌می ئه‌م کۆسته‌م هه‌ڵگرێ

که‌سێ نی یه‌ ....

شیعرێ .... دێڕێ .... 

په‌یڤێ .... شینێ له‌گه‌روویا بێته‌ ده‌رێ

ده‌سا وه‌ره‌ گلاره‌که‌م 

ده‌ریایه‌ فرمێسکی گه‌رم له‌په‌ناما هه‌ڵبڕێژه‌

چیدی سیمای ئه‌م تابووتی مه‌رگه‌ساته‌

بۆ مه‌مله‌که‌تی شاره‌که‌م ڕووگه‌ی نوێژه‌

1995

ڕامووسان : ماچکردن

ئه‌گڕێ : ئه‌سووتێ

شنگ : فرمێسك

ڕووگه‌ : قیبله‌

سواڵکه‌ر

ته‌ق، ته‌ق ..... ته‌ق، ته‌ق ... ئه‌و ده‌رگایه‌م لێکه‌نه‌وه‌

من گورگ نیم بۆ چرپه‌تان لێوه‌ نایا؟

هۆ خاوه‌ن ماڵ ده‌ستتان مه‌نێن به‌ڕوومه‌وه‌

پاروویه‌ نان .... داڵده‌ی خه‌وێ

ڕوویه‌کی خۆش .... پشووی ده‌مێ

لێتان به‌زیاد چیم ئه‌ده‌نێ

هۆ خاوه‌ن ماڵ سه‌رما ته‌زاندمی بیکه‌وه‌

مرۆڤێکم تینووی پشوو

چاوو، جه‌سته‌م شه‌یدای خه‌وه‌

له‌وه‌ته‌ی هه‌م له‌ڕێڕه‌وی مه‌مله‌که‌تی گه‌ڕۆکیما

ڕۆژگار خاچه‌و ، من لێ ی ئه‌درێم

کڵێشه‌یه‌ك هه‌رسم ناکاو

خه‌مێکم چڕ شی ناکرێم

هه‌ناوم پڕه‌ له‌گڕی سوێ ی بێ داڵده‌یی ته‌مه‌ن و

خۆ خواردنه‌وه‌ی ده‌ڕۆزی یه‌

پاروویه‌ نان چاره‌نووسمه‌و

ناسنامه‌یه‌ك نابێته‌ ماڵی ئه‌زه‌لی و

بۆ که‌سه‌رو مه‌ینه‌تیه‌کان

ده‌روونیشم باوه‌شێکی گڕۆزی یه‌

هۆ خاوه‌ن ماڵ هێشتا نووستووی کۆشی نوێنی گه‌رم و نه‌رمی

پاروویه‌ نان هه‌ناسه‌ به‌من ئه‌به‌خشێ و

بۆتۆش پیشه‌ی فڕێدانی به‌ر کۆڵانه‌

هۆ خاوه‌ن ماڵ بنوو ... بنوو

ئه‌وا ده‌ڕۆم بۆم ده‌رکه‌وتی چه‌ند بێ شه‌رمی

ده‌ڕۆم هه‌نگاو کۆتی ئه‌ژنۆی له‌رزۆك بووه‌و ، نایا له‌دووم

ده‌ڕۆم ڕۆژگار لێت بێ نه‌فره‌ت به‌خۆراکی خه‌مت کردووم

ئه‌م گێتی یه‌ چه‌نده‌ هیچه‌

توێکڵی هیچ .... ناوه‌ڕۆکی خه‌م و هیچه‌

پێناسی کۆمه‌ڵگا هیچه‌

زێڕ ده‌سه‌ڵات .... مرۆڤ له‌ئاستیا هه‌ر هیچه‌

ته‌ق ، ته‌ق ...ماڵی کۆشکی مه‌زن

تۆش ده‌رگام لێ ناکه‌یته‌وه‌

هیوای پاروویه‌کی نانم له‌ده‌ستی تۆدا گوشیوه‌

لێم بکه‌وه‌ ئه‌م سه‌رمایا جه‌رگ بڕه‌

ده‌پێم بڵێ ئه‌م ویژدانه‌ بۆ پاروویه‌ نانی ووشك بۆ تۆپیوه‌؟

هۆ خاوه‌ن ماڵ ئه‌م ( با ووشکه‌ ) سارده‌ وه‌کو ویژدانی تۆ

به‌تین و گوڕ وه‌ك ناخی من

به‌ته‌رزه‌و گرژ وه‌ك ئه‌دگاری ده‌سته‌کانم

هۆ خاوه‌ن ماڵ هێشتا مه‌لۆتکه‌ی باوه‌شی نوێنی گه‌رمی

ئه‌وا ده‌ڕۆم بۆم ده‌رکه‌وتی چه‌ند بێ شه‌رمی

ده‌ڕۆم له‌گه‌ڵ ئابڕووی خۆما .... تك ، تك ، ئه‌تکێمه‌ مه‌رگه‌وه‌

ده‌ڕۆم له‌گه‌ڵ _ تووکه‌کانما _ ئه‌پێچرێمه‌وه‌ به‌رگه‌وه‌

ده‌ڕۆم هه‌ر هاوار ئه‌که‌م :

هه‌یاران و مه‌یاران

یاخوا داکاته‌ باران

بۆ ده‌ست ڕۆو گه‌وره‌ پیاوان

که‌چی هێشتا پێم تاوانه‌ پاروویه‌ نان

ئاخ ........کۆمه‌ڵ که‌نگێ مرد ویژدان

1994 سلێمانی

ئه‌دگار : وێنه‌ ، تابلۆ

تووك : دووعا

ئه‌و شیعرانه‌ی تۆ ئه‌بینن

سه‌فه‌ر

هۆ ووڵاته‌ شیرینه‌که‌ی ناو باوه‌شی ووڵاتی خه‌م

ئه‌م پرووشه‌ ئازارانه‌ په‌یامێ نه‌ده‌ن به‌گوێتا!؟

ئه‌مشه‌و ڕوحم ئه‌نێژم و ،

ئه‌بم به‌دارسنۆبه‌رێ له‌سه‌ر ڕێتا

شنه‌ی پرچی ئه‌و ده‌ربه‌نده‌ هه‌ڵئه‌مژم 

تۆ به‌ده‌روونیا ڕۆیشتی

ناو له‌پی گشت ڕه‌شه‌باکان ئه‌پشکنم

نه‌بادا تاڵێ له‌پرچی 

تۆی حه‌شاردا بێ له‌مشتی

زۆرت پێچوو ....

چاوه‌ڕێتم له‌م سووتانه‌ بێ ده‌نگه‌دا بووم به‌ ڕه‌ژوو

خه‌و مناڵێکی لاساره‌و ،

ئۆقره‌ له‌چاوما ناگرێ

خۆ تۆ زوو ئه‌گه‌ڕایته‌وه‌؟ ..... حه‌وتوویه‌که‌ ڕۆژم ئه‌ مرێ

ئێستا هێشووی ڕوومه‌تی نیگای بێ تۆییم

پێم ناڵێ ی کام بۆڵه‌ ئازارم بۆ ئه‌گرێ ؟

گه‌ر ئه‌مزانی له‌کام ڕێدا .....؟

په‌پووله‌ی هه‌نگاوت ئه‌بزوون ..... ئه‌بووم به‌گوڵ

گه‌ ئه‌مزانی له‌کام جێدا .....؟

ئێستا شه‌ونمی دوولێوت نه‌رم ده‌نوون .... ئه‌بووم به‌دڵ
له‌پرچی گوڵ ....

له‌کازیوه‌ی ده‌مه‌و به‌یان ،

له‌مانگه‌شه‌و ناسکتری ،

که‌چی کاتێ جێم ئه‌هێڵی له‌ ڕه‌شه‌با هه‌ڵچووتری

خه‌م چه‌ند دڵۆپێ فرمێسکه‌و ، دائه‌گیرسێ

خولیا باوێزه‌ی مردنه‌و گوێم ئه‌یبیسێ 
زۆرت پێچوو .... چاوه‌ڕێتم 

ئالێره‌دا .... ته‌نیا خۆم و ، 

مه‌مله‌که‌تێ ژانه‌ شیعر ڕاوه‌ستاوین

شیعر ئه‌گری و.... منی بێ تۆش چاو له‌ڕێتم

گه‌ر ئه‌مزانی له‌کام شانه‌ی

جه‌سته‌ی دووری ( سلێمانی ) تۆ میوانی ؟

هه‌ر ئه‌مشه‌وه‌ ... ئێشكگر بووم تا به‌یانی

نه‌با هه‌ورێ بێ و ، ماچت کا

ئه‌ستێره‌یه‌ بێ و ، بتدزێ

یاسێبه‌ری دره‌ختێ بێ و ، سه‌رنجی چاوت بگه‌زێ

ئاخر له‌کوێ ی 

هێنده‌ دووری وه‌خته‌ هه‌ستم به‌تۆ نه‌گا

بۆ ئه‌هێڵی ئه‌م سه‌فه‌ره‌ 
چاوی بێ تۆم نامۆبکا

ئه‌ی نازانی ئه‌م شاعیره‌

به‌ته‌نها تۆ .... تۆ شك ئه‌با

ده‌وه‌ره‌وه‌ گلێنه‌که‌م سه‌فه‌ر هه‌ناسه‌ی درێژ بوو

ئاخر گوڵم تۆ پێم ناڵێ ی؟

چ شیعرێکم بۆ سه‌فه‌ر ده‌ست به‌ده‌ست نوێژ بوو؟

1994

سلێمانی 

ئه‌و شیعرانه‌ی تۆ ئه‌بینن

گۆرانی یه‌ك 
جه‌ژنی سه‌ری ساڵ

سه‌ری ساڵه‌ ئه‌مشه‌و ته‌مه‌ن، هه‌نگاوێ تر هه‌ڵئه‌تووتێ

کزه‌ی بادێ ، شار خامۆشه‌ ، چراکه‌م کز .. کز ئه‌سووتێ

په‌سارم سارد ، شه‌و تاریکه‌ ، ئه‌ستێره‌ش نووستوون له‌هه‌ورا

دره‌خته‌کان هه‌ڵئه‌له‌رزن ، که‌ژ ئه‌گری له‌چاوی به‌فرا

ڕوحم به‌خامه‌دا ئه‌ڕژێ و ، عه‌شقت شیعرێ له‌کۆش ئه‌گرێ

ته‌نیاو بێ ده‌نگ هه‌ڵکورماوم ، دڵم بۆ دیدارت ئه‌گڕێ

سه‌ری ساڵه‌ ، ئه‌مشه‌و خه‌ڵکی ، هیوا بۆ سایه‌ ئه‌نێژن

به‌به‌ژنی ئه‌م ساڵه‌یه‌ نوێ یه‌ ، بۆی ئاسووده‌یی ئه‌ڕێژن

منیش چرام کز ئه‌سووتێ و ، ئه‌مشه‌و شیعرم ده‌ڕێژێ سۆز

گه‌رچی ناتگه‌مێ گلاره‌م ، به‌ڵام جه‌ژنی ساڵت پیرۆز

1995

چه‌مچه‌ماڵ

9
گۆرانی یه‌ك

سۆراخ

شه‌وه‌.. خه‌می چڕی شارێ، ده‌ستی سۆزی له‌مل کردووم

شه‌وه‌.. هه‌ژان هه‌ر نازانم، ڕوحیانه‌تی بۆ کوێ بردووم

شه‌وه..‌ سیمای چه‌په‌رێك و، شه‌قامێ ڕه‌ش ئاگای لێمه‌

هه‌راسانی چیت لێ ده‌وێم، چ دۆزه‌خێ ئه‌مشه‌و جێمه؟‌

ئه‌مشه‌و چی ژووانی شاره ، په‌پووله‌ی ڕازی تیا ئه‌ڕوێ

نه‌ك هه‌ر عاشقی ئه‌مشاره‌، هه‌تا گه‌ڵاش بۆ با ئه‌دوێ

گریاوێکی چۆڕی ئه‌وین، ته‌نها منم ئه‌گریم.... ناکام

خۆم نه‌بێ که‌س دڵ و جه‌رگی بۆم ناسووتێ و نایاته‌ لام

ده‌کوای گوڵم؟ کوانیگایه‌؟ گه‌رچی ئه‌مکوژێ به‌جارێ؟
کوای تائه‌مشه‌و منیش چاوم، ڕوون بێته‌وه‌ به‌دیدارێ؟
ده‌کوای ئاخر گلاره‌که‌م بۆ له‌م شیعره‌ گوێ ناده‌یتێ

بێ به‌ڵابی ، نه‌با بمرم ئه‌مشه‌و ئه‌ی بۆچی نامگه‌یتێ؟
1995 چه‌مچه‌ماڵ

دڵم پێش تۆ

هێنده‌ خه‌می تۆ پیرۆزه‌و

ئاوێزانی ڕوحم بووه‌

لێناگه‌ڕێ ی له‌په‌سێوێ هه‌ڵکورمێم و

تاوێ خه‌میش بۆ خۆم بخۆم

هێنده‌ دیدارت به‌ سۆزه‌و

زه‌رده‌ی ده‌متم خۆش ویستووه‌

لێناگه‌ڕێ ی که‌مێ به‌خۆشما بڕوانم

پێش تۆ دڵم 

ده‌ریایه‌کی هێند به‌رین بوو

خه‌می هه‌موو شه‌پۆلێکی تیا شین ئه‌بوو

پێش تۆ دڵم..... هه‌وارێ بوو

به‌ په‌رستگای گشت ڕێبوارێ غه‌مگین ئه‌بوو

پێش دڵم .... حه‌ژمه‌تێ بوو

بۆ جیهانێ ئه‌کرایه‌وه‌

پێش دڵـم .... ئاوازێ بوو

له‌ڕۆژهه‌ڵات دائه‌گیرساو ،

له‌ڕۆژئاوا ئه‌توایه‌وه‌

پێش تۆ دڵم ..... دارستانی کوێستانێ بوو

چه‌م و جریوه‌و بای تیابوو

پێش تۆ دڵم .... ئاسمانێ بوو

خوای تێدابوو

که‌تۆم خۆش ویست

بووی به‌ڕازێ له‌ده‌روونما و ، گۆشه‌ گیربووی

خه‌می خۆم و ، ده‌ریاو ، جیهانم له‌یادکرد

هه‌ر خه‌می تۆ بووبه‌ ئاشنای هه‌میشه‌ییم

له‌مه‌مله‌که‌ت دابڕام و ، ته‌نها نیگای چاوی ڕه‌شت 

بوو بو خه‌می وه‌نه‌وشه‌ییم

په‌پووله‌که‌م.....

پێش تۆ دڵم زۆر گه‌وره‌ بوو

که‌تۆ هاتی جیهانێکت له‌دڵمدا ئاواره‌کرد

بووی به‌خانه‌خوێ و دانیشتی

هه‌ر نه‌وه‌ستای هه‌تا جێگه‌ی خواشت ته‌نگ کرد

1994

11
گۆرانی یه‌ك

کوانیگایه‌ك؟

ئه‌مشه‌و هانام هه‌راسانی ده‌ریای شیعری مه‌نگم ئه‌کا

ئه‌مشه‌و غوربه‌ت مێخی مه‌رگێ له‌ته‌وێڵی ڕه‌نگم ئه‌دا

ده‌ ئاسته‌مێ نووری تۆ کوا؟ تووری دڵم چاوه‌ڕێ یه‌

مووسای شیعرم لێره‌ش شه‌یدای ڕه‌هێڵه‌یه‌کی ئه‌وێ یه‌

بیر‌ت ئه‌که‌م کوا نیگایه‌ ؟ ناخم ڕووگه‌ی ئه‌شکی سووره‌

موغی چاوم نێت و نوێژی عه‌شقی ئاشقێکی دووره‌

دوور له‌خه‌می ووڵاته‌که‌م، ئاوێزانی غوربه‌ت و ژان

هه‌ی ساماڵی شاری دڵم... سۆزێ بانه‌مکوژێ هه‌ژان

کوا نیگایه‌ ؟ خاچی ئه‌مشه‌و ، دواهه‌ناسه‌م پێ ئه‌ڕێژێ

غوربه‌تم تابووتی ئه‌شکه‌و ، خۆم و هۆنراوه‌م ئه‌نێژێ

کوا نیگایه‌ ؟ سۆزێ نه‌شمیل ، هه‌ناسه‌یه‌کت با له‌ڕووم

هه‌تا به‌توورو خاچه‌وه‌ ئه‌مشه‌و نه‌ڵێـم بێ هووده‌ چووم

1998

ئه‌ڵمانیا

توور : ئه‌و کێوه‌یه‌ یان ئه‌و چیایه‌ که‌ئافره‌تان خۆڵه‌که‌ی به‌کا‌رده‌هێنن بۆ ڕازاندنه‌وه‌ی چاویان

نهێنی

پێیان ووتی هێنده‌ ویستت ئه‌و شاعیره‌

بۆ دیدارت ڕێگه‌ بکوتێ

له‌هه‌ناسه‌ی سه‌رنجێکا بۆ بسسوتێ

ئه‌ها .... ئه‌بینی ئه‌مێستا

هه‌راسانه‌و ..... لێلتا نه‌لوا     1

فه‌رامۆشت ئه‌کاو .... ئه‌ڕوا

پێیان ووتی هێنده‌ به‌نیگای ئه‌و چاوه‌

خه‌می شیعرت

له‌ده‌روونی ئه‌و شاعیره‌ شه‌یدایه‌ی خۆتا هه‌ڵچنی و

نمه‌ ... نمه‌ی شه‌رمی جوانت به‌سه‌ر سیمایا داچۆڕی

ئه‌ها .... بیبینه‌ بێزاره‌و ، ناچاربوو دڵی لێت گۆڕی

به‌هه‌ش بن ئازاریان داوی 

من نه‌بووم و تۆش له‌شه‌رما به‌بێ وه‌ڵام هه‌ڵکورماوی

ئه‌رێ گلاره‌م پێم ناڵێ ی

ئه‌م دزێوانه‌ بۆنی کام عاشقۆکه‌مان پێوه‌که‌ن ؟

وابه‌ئه‌گریجه‌ی ئاڵۆزی په‌سێوی ته‌شه‌رمان ئه‌ده‌ن

 کزه‌ی جه‌رگم ..... پێیان بڵێ ئه‌و شاعیره‌

ئه‌وه‌ند به‌عه‌شقێ نهێنی خۆشی ویستووم

ئێستاش هه‌رچه‌ند ئه‌ڵقه‌ی زێڕی ده‌ستگیرانیی له‌ده‌ست کردووم

چه‌ندین ڕازمان به‌نهێنی ئه‌درکێنین

هێشتا ده‌ستمان به‌ نهێنی به‌ده‌ستی یه‌کدا ئه‌لکێنین

پییان بڵی وامه‌زانن بۆ دیدارم یاخی ئه‌بێ

ئه‌و ئێستاکه‌ش ..... نه‌ده‌رگاێێ

نه‌کۆڵان و..... نه‌دره‌ختێ

پێنازانن که‌دێ وه‌ختێ

پێیان بڵێ .... ئه‌و شاعیره‌ ئێستاش بۆ ڕه‌شێتی چاوم 

شیعری شیرینه‌ وه‌ك ڕه‌زێ

ئه‌و شاعیره‌ زۆر به‌نهێنی دێ بۆ لام

حه‌زیش ئه‌کا  هه‌تاکو له‌خواشم بدزێ

1995

چه‌مچه‌ماڵ

گۆرانی یه‌ك

نامۆیی

هۆ په‌پووله‌ شه‌رمنه‌که‌ی باخی شیعرو ووشه‌ی هێشووم

ڕه‌نگه‌ بمرم و نه‌تگه‌مێ، بۆدوا جار له‌ چاوتا نه‌نووم

بڵێ ی ئه‌م شاره‌ نامۆیه‌ نه‌سووتێنێ لێوی تاسه‌م

چرای سۆزم نه‌خنکێنێ و لانه‌وازی کا هه‌ناسه‌م

ئاخر نه‌ سیمای ڕووباری عه‌شقی چاو ڕه‌شی تیا ئه‌ڕوا

نه‌له‌ مه‌مله‌که‌تی ئاسۆی حه‌زێ چاوی نیگا ئه‌شوا

نه‌ئه‌ستێره‌ ڕه‌نگت ئه‌گرێ و.. نه‌باران بۆنی تۆی لێدێ

نه‌ئه‌م شاره‌ ئاوێنه‌ته‌ و .... نه‌هه‌ورێ له‌لای تۆوه‌ دێ

بڵێ ی عه‌شق جارێکی دی ... به‌خانه‌خوێ ی چاوتم بکا

وه‌کو جارانی ڕۆژانه‌ .... به‌ده‌روێشی ناوتم بکا

خۆ گه‌ر عه‌شق وای کرده‌وه‌ ... نه‌مردم و بتبینمه‌وه‌

ئیدی هه‌رگیز کفر ئه‌بێ ... بۆ چرکه‌یه‌ لێت نابمه‌وه‌

1998 ئه‌ڵمانیا

گۆرانی یه‌ك 

خانه‌قای عه‌شق

له‌خانه‌قای ڕوونی عه‌شقێ ئه‌مپه‌رستی جاویدانی

واژووت گه‌واهی خه‌ڵوه‌ته‌ نه‌به‌ی سوژده‌ی په‌شیمانی

سۆزێ.... موریدی ئه‌م ڕێ یه‌ میحرابی خه‌ڵوه‌ت به‌رنادا

ئاوڕێ .... هه‌ورازی خه‌یاڵ به‌دیوانی عه‌شق ناگا

وات ده‌زانی گڕی تاسه‌ی مێژووی دڵم لێ ئه‌کوژی

ئه‌ی نه‌تزانی گه‌ر جێم بێڵی مه‌غریبێ له‌ ڕوحتا ئه‌ژی

ته‌مه‌ن شه‌وگارێ ئه‌ناسێ نیگای عه‌شق ئه‌تۆرێنێ

مه‌غریبێ گومڕاییت ئه‌کا ، مه‌مله‌که‌تێ ئه‌دۆڕێنێ

کێ پێ ی ووتی .. زیکری وه‌همێ ته‌ریقه‌تی عه‌شقی پێ یه‌

نه‌تده‌زانی خه‌یاڵی وا ئاستانه‌ی سه‌رابی لێ یه‌

موردێکی خانه‌قابووی عه‌شق دروودی بۆ هانی

که‌چی خه‌ونێ هه‌وری ڕازی شاری ژووانی ڕه‌نجانی

له‌پای زۆنگاوێکا هاتی... زرێبارێ مێژووت به‌خشی

ئیدی گومان ناکه‌م لێوی تاڵی په‌شیمانی ئه‌مژی

1998 ئه‌ڵمانیا

واژوو : ئیمزا

گه‌واهی : شایه‌تی  . گه‌واه : شایه‌ت

ئاستانه‌ : یه‌که‌م سه‌رچاوه‌ی ده‌ست پێ کردن ، یان سه‌رچاوه‌ی با

15

گۆرانی یه‌ك

مژدانه‌

که‌ ئێواران دێ ی ئه‌بارێ ی، وه‌کو هه‌وری به‌هارانێ

خاك به‌رامه‌ی عه‌شق ئه‌گرێ ، شار ئه‌بێته‌ چراخانێ

دێیت و چرپه‌ی هه‌نگاوه‌کان گه‌ڵای لاڕێ ڕائه‌مووسێ

دێیت و سروه‌ی تامه‌زرۆیی چیرۆکی ڕازێ ئه‌نووسێ

دێیت و چۆڕ چۆڕ گه‌وره‌ ئه‌بی چوون خواوه‌ندی خۆشه‌ویستی

ئه‌بم به‌پێکێ شێتانه‌ی لێوان لێو له‌ گڕووی مه‌ستی

جار جار ئه‌بم به‌قردێله‌و ، پرچی ته‌ڕت ڕائه‌مووسم

جار جار ئه‌بم به‌خامه‌یه‌ شیعری شوێن پێی تۆ ئه‌نووسم

دێیت و ڕوحی سنۆبه‌رییم به‌رامه‌ی باڵای تۆ ئه‌گرێ

دێیت و ئه‌بم به‌ماچه‌ حه‌ز له‌جوانی تۆوه‌ گوڵ ئه‌گرێ

دێیت و مژدانه‌ی سه‌رنجت له‌گۆڕئه‌نێ هه‌راسانی

دڵم ڕوون بۆوه‌ گلاره‌م بێ چاوێنی بێ چه‌ند جوانی

2005 نه‌رویج

16

ئه‌و شیعرانه‌ی تۆ ئه‌بینن

بۆچوونێ بۆ خۆشه‌ویستی
لێت نه‌گۆڕێ

لێت نه‌گۆڕێ کێت خۆش ئه‌وێ

ئه‌و ناوبانگه‌ی تێیدا ئه‌ژی

شاعیر زۆر جار نایخواته‌وه‌ به‌سه‌رنجی ته‌نها چۆڕێ

تۆ له‌ناوبانگ ئه‌ترسیت و

من له‌نغرۆ بوونی عه‌شق

تۆ له‌ زۆنگی ده‌م ئه‌ترسی و

من بۆ پرسه‌ی ئه‌و ده‌مانه‌ خۆشم ئه‌وێ ی

لێت نه‌گۆڕێ کێت خۆش ئه‌وێ

نیگارێ نیم پێوه‌ند ئاسا چوار چێوه‌یه‌ له‌خۆم بگرم

پاییزێ نیم 

له‌گه‌ڵ مردنی گه‌ڵادا  ..... خۆشم بمرم

شاعیر سه‌یره‌ ..... ووڵاتێکی بێ سنووره‌

شاعیر زۆر جار له‌تۆنه‌بێ 

له‌مه‌مله‌که‌ت .... له‌گوڵ .... له‌شه‌و ...

له‌ئه‌ستێره‌ .... له‌سروشت و ... له‌باش دووره‌

شاعیر جارجار بڵندگۆیه‌و به‌گه‌ردوونا

بانگه‌وازی پێناسی میلله‌تێك ئه‌دا

جارجارێکیش گۆچانێکه‌
به‌ئه‌نگوستی سواڵکه‌رێکی ڕیش چه‌رموودا

له‌ده‌رگای گشت ماڵێ ئه‌دا

جارجار ڕۆژه‌و

فه‌رهه‌نگێ په‌یامی ووشه‌ی داگیرساوه‌

جارجار شه‌وه‌ ..... یا مۆمێکی ڕوح سووتاوه‌

شاعیر زۆرجار سه‌نگه‌رێکه‌ .... تێکۆشه‌رێ لای میوانه‌

جارجار ته‌وقه‌و ... گوڵ به‌ریه‌خه‌ی 

پرچ و سینگی ده‌ستگیرانه‌

جارجار بێ ده‌نگ .... بێ ده‌نگ.... بێ ده‌نگ

له‌په‌ساری ژووانێکا

بۆڵێ فرمێسکی ئه‌وه‌رێ و

له‌چاوه‌ڕوانیا ئه‌مرێ

جارجارێ ( با ) ش له‌په‌نای شیعرێ هه‌تیویا ئێشك ئه‌گرێ

لێت نه‌گۆڕی

تۆ ئه‌توانی خۆشت بوێم ؟

جارگۆچانم ...

جار په‌یام و ... جار پیرۆزم

جار ته‌وقه‌م و ... جارجار وه‌کو پێغه‌مبه‌رێ

جار عاشق و ....

جار ده‌روونی شه‌وه‌زه‌نگ و ... مۆمێ کزو...

جارجارێکیش وه‌ك سه‌نگه‌رێ

جار جار شیعریش له‌خاچمه‌داو

هێشتا ڕوحم لێ ی ناتۆرێ

ئیدی ئێستا

ئه‌زانی تۆ کێت خۆش ئه‌وێ؟

لێت نه‌گۆڕی ....... لێت نه‌گۆڕێ

1994 چه‌مچه‌ماڵ

پێشبینی شێتی

ئه‌مزانی گه‌ر خۆشم بوێ ی

کوده‌تایه‌ ڕدێن چه‌رموو

ئه‌م سروشته‌ ئه‌گرێته‌ خۆی

چیدی گه‌ڵا دواسه‌رنجی ناکوژێته‌وه‌ له‌وه‌رینا

شاره‌کان دێن 

له‌ووڵاتی له‌شی تۆوه‌ پشکۆ ئه‌گرن 

کانی یه‌کان له‌چاوه‌ ڕه‌شه‌کانته‌وه‌ مژده‌ ئه‌گرن

مێژوو له‌تۆوه‌ ئه‌نووسرێ

ئه‌زه‌ل ئه‌بێ به‌خه‌می تۆ

ڕۆمانه‌کان ... له‌عه‌شقی تۆدا پێ ئه‌گرن

مانگ له‌پرچی تۆوه‌ هه‌ڵدێ

هه‌ر له‌شیره‌ مژینه‌وه‌
مناڵه‌کان وانه‌ی عه‌شق له‌به‌ر ئه‌که‌ن

فریشته‌کان گوڵی خه‌نده‌ت له‌سه‌ر ئه‌که‌ن

خۆر له‌گۆنای تۆوه‌ ئه‌گڕێ

هه‌ور له‌بۆنی هه‌ناسه‌ی تۆوه‌ ئه‌پشکوێ

خاك له‌ماچی شوێن پێ ی تۆوه‌ گه‌نم ئه‌گرێ

ڕه‌ز به‌سه‌ر لوتکه‌ی سینه‌تا په‌ڵه‌ ئه‌دا

دارستان به‌سه‌ر گومه‌تی شانی تۆدا چرۆ ئه‌کا

( با ) له‌دڵی سه‌رنجی تۆوه‌ ترنگ ئه‌دا

ئای ی شیرینه‌ پیرۆزی یه‌که‌

ئه‌مزانی گه‌ر خۆشم بوێ ی 

عه‌شقێ ئه‌بێ به‌تاقانه‌ وه‌رزی ساڵ و

دێ .... یاساکان به‌ئه‌رخه‌وانی حه‌زی تۆ ئه‌ناسێنێ

ئاوێزانی ووشه‌ی نه‌رم و ... 

جاویدانی پێغه‌مبه‌ره‌کانت ئه‌کا

دروود له‌تۆ .... ڕووگه‌ له‌تۆ ....

نوێژ له‌تۆوه‌ ده‌ست پێ ئه‌کا  

تێکه‌ڵاوی بانگه‌وازی مه‌لا ئه‌بی

له‌گه‌ڵ زه‌نگی که‌نیسه‌یا دێیته‌ به‌ر گوێ

نۆته‌یه‌ دی له‌ساماڵی مۆسیقاوه‌ دائه‌گیرسێ

ئه‌ڕژێیته‌ ناو وانه‌کانی خوێندنه‌وه‌

تابدوێ پیتی نوێ ئه‌ڕوێ

ئای .... شیرینه‌ پیرۆزی یه‌که‌

ئه‌مزانی گه‌ر خۆشم بوێ ی

به‌سه‌ر ته‌وێڵی عه‌شقێکا... ئه‌تکه‌م به‌فیردۆسێ گه‌ش و

خۆشم به‌شێت

ئه‌تکه‌م به‌ڕازێ نه‌مرو ..... خۆشم به‌شێت

ئه‌تکه‌م به‌ده‌ریایه‌ حه‌زو .... خۆشم به‌شێت

ئه‌تکه‌م به‌ئاستانه‌ی خولیاو ... خۆشم به‌شێت

ئه‌تکه‌م به‌ماچێ ئه‌فسوون و .... خۆشم به‌شێت

ئه‌تکه‌م به‌پێکێ فێنك و ..... خۆشم به‌ شێت

ئه‌تکه‌م به‌خه‌رمانێ شیعر و..... خۆشم به‌شێت

ئه‌تکه‌م به‌ئاونگێ نازو ..... خۆشم به‌شێت

ئه‌تکه‌م به‌خوایه‌ به‌سۆزو .... خۆشم به‌شێت

2004 نه‌رویج

ئه‌مشه‌و شیعرێکی وئه‌تدزن

زنه‌ی شیعرم 

ئه‌مشه‌و خه‌می ئه‌م جیهانه‌ ئه‌گرمه‌ خۆم

ئه‌مشه‌و وه‌ره‌ ده‌روونمه‌وه‌

خۆت حه‌شارده‌ له‌چاوانه‌ی

له‌پارێزن بۆ دزینی نیگایه‌کت

خۆت نامۆکه‌ ئاله‌و بایه‌ی

دێت و ئه‌چێ .... بۆ ڕامووسانێکی لێوت

ئاخر ئه‌مشه‌و

له‌ژێر لێوی کام شیعرما بتشارمه‌وه‌

سا هۆ ڕووگه‌ی تاهه‌تایی

هۆ نم .. نمی په‌یڤ و شیعرم

هۆ ئاستانه‌ی نووری خوایی

ئاخر ئه‌مشه‌و

( با ) ش دێ و .... ئه‌تبا

تریفه‌ش دێ و ..... ڕژدیم ئه‌با

ئه‌ستێره‌ش دێ و .... نیگات ئه‌با

وه‌ره‌ ئه‌مشه‌و 

چاوت له‌شیعرم ئاڵێنه‌و

سه‌رت له‌سه‌ر سینه‌م دانێ

قژت تێکه‌ڵ هه‌ناسه‌م که‌ و

په‌نجه‌ت له‌نێو ده‌ست بنێ

ئه‌مشه‌و شیعرێکی زۆر جوانی

ترسم هه‌یه‌ .... مانگ بێ و ...بتبا

ئه‌ستێره‌ بێ و ..... ماچت بکا

هه‌ورێ هه‌نیه‌ی ته‌ڕت بمژێ
بایه‌....  خۆی به‌ هاوڕێت بک
هۆ تریفه‌ی شۆخی شیعرم 

ئه‌مشه‌و شیعرێکی زۆر جوانی

ئه‌ها دیوته‌

خشپه‌ی ( با ) دێ و 

ئه‌ستێره‌کان ده‌ستیان لێده‌

ئه‌ها دیوته‌ 

مانگ له‌په‌نای تۆوه‌ کپه‌

ئه‌مشه‌و وه‌ره‌ ده‌روونمه‌وه‌

( مه‌ڵێ شاعیر دڵی شێته‌و چاوی برسی

مه‌ڵێ شاعیر بۆ له‌دزینم ئه‌ترسی؟ )

ئه‌مشه‌ بێگومانم لێره‌

لێمت ئه‌تدزن _ با _ و ئه‌ستێره‌

چه‌مچه‌ماڵ                     1996

ئه‌و شیعرانه‌ی تۆ ئه‌بینن

پێوانه‌

خۆشم ئه‌وێ ی

هێنده‌ی خه‌می شۆڕه‌ شیعرێ

کاتێ له‌میحرابی ژووانا

خه‌رمانی حه‌زی گوڵ ئه‌گرێ

خۆشم ئه‌وێ ی

هێنده‌ی ڕه‌شیی کلوه‌ به‌فرێ

که‌ساڵانێکه‌ تامه‌زرۆم

له‌و ئاسمانه‌ بێته‌ خوارێ

خۆشم ئه‌وێ ی

زۆرنا

هێنده‌ی دانه‌ ژماره‌ی ئه‌ستێره‌کان

دووبارته‌قاش به‌که‌مه‌ری پیره‌ چیایه‌

زۆرنا .... هێنده‌ی بڕوای داپیره‌ گه‌وره‌که‌م 

به‌نووشته‌که‌ی لاجانگییه‌وه‌

که‌نهێنی گه‌نجی و پیرێتی له‌لایه‌

خۆشم ئه‌وێ ی 

زۆرنا .... هێنده‌ی پیرۆزیی دار سنۆبه‌رێ

کاتێ هێمن ... هێمن .... هێمن

له‌ووڵاتما باڵا ئه‌گرێ

خۆشم ئه‌وێ ی

هێنده‌ی ئاسۆی زه‌رده‌خه‌نه‌ی ڕووی مناڵێ

زۆرنا .... هێنده‌ی ڕه‌نگی هه‌ر چوار

وه‌رزه‌ نه‌شمیله‌که‌ی ساڵێ

زۆرنا ..... هێنده‌ی تامه‌زرۆیی

گوڵه‌گه‌نمێ لۆ بارانێ .... خۆشم ئه‌وێ ی

هێنده‌ی خۆت ئاره‌زووت لێ بێ

خۆشم بوێ ی ..... خۆشم ئه‌وێ ی

2005

نه‌رویج
20

ئه‌و شیعرانه‌ی تۆ ئه‌بینن

دوو برینه‌ شیعر

_ 1 _

تۆ له‌م برینه‌ی من گه‌ڕێ

سه‌رده‌مانێ ( ڤان کوخێ ) بوو

پشکۆی عه‌شقێکی ئه‌به‌دی له‌به‌رۆکی سروشت ئه‌دا

له‌چوارچێوه‌ی تابلۆیه‌کدا

سه‌رشێتانه‌ بوو به‌ کوژه‌که‌ی سه‌ر سنگی 

عه‌شقی ( ڕاشیلی ) سۆزانی

چی بۆبه‌رێ ؟؟؟

تابلۆی زستان .... یاشه‌و ....وه‌یان

تابلۆی له‌دڵا شیرینی هه‌ژارانی

گوێ ی خۆی بڕی و .... به‌دیاری بۆ کچه‌ی هانی

ئیدی له‌به‌رچی سه‌رسامی و .... بۆ ئێشی برینم ئه‌گری

زیاتر له‌وه‌ی سه‌دای عه‌شقم بۆ چڕیوی

چیم بۆ کردووی ؟ !

هه‌ربه‌ته‌نها گشت ناو له‌پم بۆ بڕیوی

_ 2 _

لێم ببووره‌ 

ده‌ستی ڕاستم دانا لژێر ڕه‌حمه‌تی ئه‌و چه‌قۆ تیژه‌و ...

به‌کامی دڵی له‌تی کرد

ده‌ستی چه‌پم له‌و قوربانی یه‌ بێ به‌ش کرد

لێم ببووره‌ .... من چه‌پ له‌رم

ووتم چه‌پم له‌ناو خوێنی برینێکا بتلێنمه‌وه‌

ترسم هه‌بوو 

چیدی نه‌توانم شیعرێ بۆ چاوه‌کانت بنووسمه‌وه‌

1995 چه‌مچه‌ماڵ

ڤان کوخ : نیگارکێشی به‌ناوبانگی هۆڵه‌ندی 1853_ 1890

ئه‌و شیعرانه‌ی تۆ ئه‌بینن

دوودڵۆپه‌ خه‌م

1

ڕاسپارده‌

پێی بڵێن هات 

هات و که‌سێ

نه‌بوو یه‌ك دوو گه‌مه‌و نازی له‌گه‌ڵ بکات

که‌سێ نه‌بوو 

گوێ ی له‌م سیعره‌ تازه‌یه‌ی بێ

که‌سێ نه‌بوو لێوی به‌سه‌رنجی ته‌ڕکات

که‌سێ نه‌بوو دوو ووته‌ی خۆشی بۆ بکات

وه‌ك ته‌نیا هات 

به‌دڵشکاوی ڕۆیه‌وه‌

پێ ی بڵێن خۆزگه‌ ئه‌تبینی

( گاور به‌زیی پیاده‌هات )

2

به‌فرێکی تر

به‌فره‌ بارێ

هێدی ...... هێدی

( ئۆسلۆ ) ئه‌بێ به‌بووکێك و

پرچه‌کانی له‌ژێر کزه‌ی سه‌رمادایه‌

ئای ی ی ، گلاره‌م چه‌ند جوان ئه‌بوون !

ئه‌گه‌ر وه‌کو چاوه‌کانت

( ئۆسلۆ ) و به‌فریش ڕه‌ش بوونایه‌

ئه‌و شیعرانه‌ی تۆ ئه‌بینن

به‌فرمانی خۆشه‌ویستی

به‌فرمانی خۆشه‌ویستی 

تۆش وه‌کو من 

به‌عه‌شقێکی شێتانه‌وه‌

له‌میحرابا ده‌ست نوێژ ئه‌گری و

ئه‌بێ ئه‌م شیعره‌ نه‌شمیله‌م بپه‌رستی

به‌فرمانی خۆشه‌ویستی 

ئایه‌تی ڕازێ له‌به‌رکه‌و

تۆش وه‌کو من

له‌نێوانی داىڕان و هاتنه‌وه‌ی ڕوحا به‌یده‌ستی

به‌فرمانی خۆشه‌ویستی

تۆش وه‌کو من بۆ ئه‌به‌دی

ئیدی نه‌خه‌می ته‌نیای و

ئیدی نه‌چیرۆکی دووری و

نه‌کڕووزه‌ی دڵ ئه‌بیستی

به‌فرمانی خۆشه‌ویستی

هۆ کلوه‌ به‌فره‌ سپێ که‌ی چاوان ڕه‌ژووم

هاتوومه‌وه‌ تا له‌سیمای پیرۆزیتا

نغرۆیی عه‌شق بکوژم

به‌گرمانی خۆشه‌ویستی

له‌جه‌نگه‌ڵی غوربه‌ته‌وه‌ به‌ڕێ که‌وتووم

تاله‌دیداری پاکته‌وه‌

شیله‌ی ماچ و 

په‌یڤی کوردی گه‌ش هه‌ڵمژم

1999

نیشتمان

نیشتمانم .. چ پیرۆزی ، له‌ئاسۆتا که‌ ڕۆژ هه‌ڵدێ

چ نه‌شمیلی ، که‌شه‌وگاران له‌ڕوحتا ( با ) ئارام ئه‌گرێ

نیشتمانم ... به‌ئاڵایه‌ شه‌رمنه‌وه‌ ، چ نازداری ، په‌ری خانی

ئه‌دوێ ی نێرگز کۆڕ ئه‌به‌ستن ... سۆز ئه‌ڕێژن به‌گۆرانی

نیشتمانم ... هێنده‌ جوانی بێ گومانم له‌ده‌روونتا

وه‌ك سه‌رنجی شۆڕه‌ ژنێ ، خوابوونی هه‌یه‌ له‌بوونتا

ئاخ بۆ نازی کازیوه‌ی تۆ ، ئای بۆ شۆڕه‌بی بارانت

ئاخ بۆ گه‌ڵای پاییزانت ، ئاخ بۆ که‌ژی به‌هارانت

ئای بۆ سیمای خۆر ئاوابوون ، بۆنی عه‌شقت لێ ئه‌باری

لای من ئه‌بووی به‌خاتووزین ، به‌داستانی ئه‌وینداری

به‌ترۆپکی خه‌مێکه‌وه‌ گه‌زۆی ماچی ..... چ شیرینی

نیشتمانم ... تۆهه‌نگوینی .. تۆ هه‌نگوینی ، تۆهه‌نگوینی

2005 نه‌رویج

ئه‌و شیعرانه‌ی تۆ ئه‌بینن

که‌

1

که‌دێمه‌وه‌ چه‌ند به‌خشنده‌ی

جووتێ مۆمی ڕوح داگیرساو

ئاگردانێ ده‌روونی سوور ،

ماڵێ پڕ له‌خۆشه‌ویستی

هه‌ستێ به‌رامه‌ی سێو ئه‌گرێ

ئه‌و چاوانه‌ له‌نێوانی 

دووهێڵی ڕه‌شی قه‌ترانی

تامه‌زرۆی له‌نجه‌ی دیداره‌

دوو ژیله‌مۆی ئه‌و لێوانه‌

گوڵه گه‌نمی ماچ ئه‌گرێ

چاوه‌ڕوانی و به‌نیگایه‌ پڕ له‌ ئه‌فسوون

ئه‌ڵێ ی شێته‌ گه‌ڕایته‌وه‌؟

بیرم کردی هێنده‌ی گه‌ردوون

ئیدی من و شه‌کره‌ شیعر

بریا ئه‌بووین به‌پشکۆی گڕ
2

که‌به‌ئاگام خۆشم ئه‌وێ ی

وه‌ك ڕه‌سه‌نیی نیشتمانم

که‌مه‌ستیشم

ده‌هێنده‌ی دی خۆشم ئه‌وێ ی

ئه‌بی به‌گوڵ ..... به‌سێوه‌ ژن

ئه‌بی به‌ ( با )

چی بێ له‌تۆ شاراوه‌ بێ

 له‌پێکێکا ئه‌بی به‌خوا

نه‌رویج             2005

ئه‌و شیعرانه‌ی تۆ ئه‌بینن

گۆرانی یه‌ك

پێناسه‌

ئه‌مشه‌و جارێ زویرم که‌ و ..... جارێکی دی ماچم به‌رێ

ئه‌مشه‌و تاوێ هه‌ناسه‌م به‌و ..... تاوێ دی بڕۆ لێم گه‌ڕی

بیناییم به‌و عه‌یارانه‌ش .... بریینێ به‌ له‌ده‌روونما

ساتێ وون به‌و ساتێکی دی ... ئه‌ستێره‌ له‌گه‌ردوونما

مه‌ستانه‌ بێ و له‌پێکێکا ، سوور هه‌ڵگه‌ڕێ وه‌ك لێوانت

مه‌هێڵه‌ شین بی له‌لێوماو .... بمده‌ره‌ زه‌رده‌ی چاوانت

به‌نه‌خشه‌و هێڵی ده‌ستم به‌و .... ئاگر بنێ به‌ڕێگاما

تاوێ خاچم بۆ هه‌ڵواسه‌ و .... ساتێ بنووم له‌ئاراما

ئه‌مشه‌و باخه‌رمانه‌ی ڕاز بێ .... جارێ دی بۆنی مردن بێ 

عه‌شق وێرانه‌یه‌ گوڵم  .... کاتێ بێ خه‌نده‌و بێ خه‌م بێ

من ، هه‌ناسه‌و کزه‌ی جه‌رگم ، عه‌شق واشیرین ئه‌بینم

له‌گۆڕم نێ و ، جارێکی دی بێره‌ جووڵه‌و هاژه‌ی خوێنم

نه‌رویج              2005

ئه‌و شیعرانه‌ی تۆ ئه‌بینم

ماچه‌ با

(با) عاشقێکی تووڕه‌یه‌

دوێنێ بینیم

به‌ته‌نها یه‌ك چاوترووکان

له‌زێوه‌ری پرچه‌کانت

کوده‌تایه‌کی هه‌ڵگیرسان

(با ) عاشقێکی گه‌وره‌یه‌

لای تۆ ڕۆیی ... له‌باڵای ئه‌و داره‌ ئاڵا

هه‌رچاوترووکانێ ئه‌بوو

که‌به‌جێی هێشت

هه‌زاره‌ها چرۆ مناڵه‌ی گرتبوو

( با ) عاشقێ به‌ڕه‌وشته‌

به‌هه‌شتی سێوی تۆی دیوه‌

که‌چی هێشتا 

خۆی که‌سێ نه‌گۆڕیوه‌

( با) عاشقێکی به‌جه‌رگه‌

چه‌نده‌ها جار به‌گه‌رووی تۆدا ڕۆچووه‌

که‌چی هێشتا 

ویزه‌ی دێ و خۆی نه‌کوشتووه‌

( با )  عاشقێکی پیرۆزه‌

په‌نجه‌ ..... په‌نجه‌

له‌شیلاوی کێڵگه‌ی له‌شی تۆی مژیوه‌

که‌چی هێشتا

که‌سێ وه‌کو خوا نه‌یدیوه‌
نه‌رویج               2005

ئه‌و شیعرانه‌ی تۆ ئه‌بینن

نێرگزه‌ شیعری یه‌کان

_ 1

تۆ ببارێ ی ....

ئه‌ندێشه‌م په‌نجه‌ی نوێ ئه‌گرێ

تاببارێ ی ....

خواش نه‌خوازێ .... ئه‌م عه‌شقه‌مان ئه‌ژی و ... نامرێ

_2

ئه‌ڕژێمه‌ ناو مه‌مله‌که‌تی شیعرێکه‌وه‌و

له‌گه‌ڵ به‌رامه‌ی بارانی ئاسۆی عه‌شقێ

کێڵگه‌کانی له‌شی نه‌رمت ئه‌خۆمه‌وه‌

باچیتر له‌ناو ده‌روونتا

بۆ گوزه‌رم سنوور نه‌بێ

دێم وه‌ك ئه‌ستێره‌ی سه‌ر ساڵێ

ئاوێزانی ڕوحی سنۆبه‌رت ئه‌که‌م

ئیدی هه‌رگیز خوای عه‌شق لێمان دوور نابێ

_3

هه‌ربه‌ته‌نها ئه‌و ده‌مانه‌ی

بۆ چاوه‌کانت ئه‌نووسێ ... په‌نجه‌کانم خۆشه‌ویستن

ده‌نا ئیتر باهه‌ڵوه‌رێن

که‌ئه‌جووڵێن .... یا ڕائه‌کشێن

یا که‌داوی پێڵاوه‌کانم ئه‌به‌ستن

_4

گه‌ر وه‌ك خولیای 

ناو بێستانی ماچه‌کانت .... پڕ له‌ئاوه‌

گه‌ر وه‌ك خه‌وی

سه‌ر ترۆپکی سینه‌ی نه‌رمت .....  پڕ گوڵاوه‌

گه‌ر وه‌ك چرپه‌ی 

توانه‌وه‌ی ڕه‌شایی ئه‌و جووته‌ چاوه‌

پڕه‌ له‌شیله‌ی هۆنراوه‌

وه‌ره‌ له‌ناو ده‌سته‌کانتا .... له‌خاچمده‌ له‌مه‌و دواوه‌

نه‌رویج              2005

ئه‌و شیعرانه‌ی تۆ ئه‌بینن

گۆرانی یه‌ك 

پاییزانێ

ئه‌و ڕۆژانه‌ی بێ تۆیی بوون ، کوژه‌که‌ی خاچێ ته‌زیو بووم

ئه‌و شه‌وانه‌ی تۆ لێم دووربووی ، گۆرانی یه‌کی هه‌تیو بووم

نه‌چێژی ماچێ ئه‌ینۆشیم  .... نه‌ئاڵوویی پێکێ نیگا

نه‌په‌نجه‌م دیلی پرچت بوون ، نه‌ بۆڵی شیعرێکم پێت دا

ئای خه‌زانه‌ ته‌مه‌ن بێ تۆ .... بۆی سووتانی په‌پووله‌ی دێ

ئای ( دووماته‌ ) * گوڵی ساوای هه‌ناسه‌یه‌ بێ تۆ بمرێ

دڵم ئه‌یووت پاییزانێ ، چراخانی و دێ ی ئه‌بارێ ی

دێ ی به‌سۆزی ، جارێکی دی له‌ئاواییما ناتارێ ی

پاییزانێ که‌بۆی مه‌رگی گه‌ڵا ناسۆرێ به‌سوێ یه‌

دێ ی دڵم هه‌ڵئه‌گریته‌وه‌، پشکۆیه‌کی که‌نار ڕێ یه‌

دێ ی به‌زه‌رده‌و ئافرۆدیتی ، خه‌می عه‌شقم ئه‌که‌ی به‌بووك

دێ ی ئه‌بیته‌ ده‌نگ و گیان و ... هه‌ناسه‌یه‌کی ئێسك سووك

نه‌رویج          2005

ئه‌و شیعرانه‌ی تۆ ئه‌بینن

گوڵه‌ گه‌نم

هۆ ئایه‌تی نووری قه‌ده‌ر

خۆتۆ  ئاوێستای گڕ نه‌بووی ؟

له‌ناو ڕوحی زه‌رده‌شتیما .... هاتی میحرابت ڕامووسی

هۆ گلاره‌ی ئاستانه‌ی عه‌شق

خۆ تۆ بێستوونی که‌ل نه‌بووی ؟

هاتی له‌ڕۆخانه‌ی حه‌زما .... داستانی دروودت نووسی

وه‌ره‌ ئاخر ئاهورمازای شۆخی شیعرم 

ئه‌مشه‌و وه‌کو په‌پووله‌یه‌ 

له‌ئامێزی خامه‌ی ووشه‌ما چاولێك نێ

هۆخاتووزین

له‌م ئێواره‌ ڕمووزنی یه‌ی ڕێ ی ته‌مه‌نه‌ تینووه‌دا

خۆت و، خامه‌و ، په‌یڤ و ، تاسه‌ 

چۆڕێ حه‌زی ماچم به‌نێ

ئایی ی گلاره‌م 

که‌ی له‌ڕژدی ئه‌م شه‌وگاره‌ ناسۆرانه‌ ....

له‌خۆر ئاوابوونی هه‌تیو ....

له‌قۆزاخه‌ سڕبووه‌کانی ئاوه‌زمان .....

پاك ئه‌بینه‌وه‌ گلاره‌م

ئای ی ی ... چ مردنێکی ته‌مه‌ن درێژه‌ ... ئه‌م ڕمووزنی ژیانه‌

ئه‌چۆڕێینه‌ فه‌نا بوونی غوربه‌ته‌وه‌

چاوه‌کانمان هه‌ڵئه‌وه‌رێن و ..... فه‌نا بوون هه‌ر گمه‌ی دێ

مه‌ڕۆ ....

مه‌ڕۆ .... تاپه‌نجه‌م لێڵایی دانه‌هاتووه‌

باله‌ژێی شیلاوی پیته‌ سه‌وزه‌کانا شیعرێکت بۆ بخوێنمه‌وه‌

باگریانێ به‌بێ ده‌نگی به‌سه‌ر داره‌ ڕووته‌کانی 

ئه‌مشاره‌دا بپرژێنم

با خه‌مێ دی بنووسنمه‌وه‌

مه‌ڕۆ ....

مه‌ڕۆ ... بادیسان قیامه‌تی فه‌نا بوونم لێ هه‌ڵنه‌سێ

فه‌نا بوون له‌تۆو .... له‌م عه‌سره‌

له‌نه‌ژادو .... خۆشه‌ویستی

هه‌ر دوێنێ بوو .... له‌ڕوحی په‌پووله‌ ئاسای 

فیردۆسه‌ پاکیزه‌کانی خاکی عه‌شق جیا بووینه‌وه‌

ئه‌مێستا ناکرێ بێ سۆزی ئه‌ندێشاوی 

گلۆری ناو چه‌می تاڵی مه‌رگه‌ وه‌ڕه‌ په‌سته‌کان بین

ناکرێ زنه‌ی ده‌نگ بێ چۆڕ بێ

وه‌ره‌ .... ئاخر گه‌ڵه‌ گه‌نم

که‌تۆ هاتییه‌ دڵمه‌وه‌

بینیت مێژوو ... به‌ڕێ یه‌کی دیا ڕژا

بینیت باران .... به‌ئاوازێ نوێ وه‌ باری

بینیت زمانێ دی پژا

بینیت ئه‌ستێره‌ کۆچیان کرد .... له‌مه‌داری جێ سه‌نگییانا

بینیت هه‌موو نیوه‌شه‌وێ .... مانگ له‌ په‌نجه‌ره‌ی ژووره‌که‌ت

مشتێ ئۆخه‌ی کازیوه‌یی لێ دائه‌نا
وه‌ره‌  ده‌ی هۆ گوڵه‌ گه‌نم

تۆ له‌سنووری ئه‌م عه‌شقه‌ بێیته‌ ده‌رێ

مناڵه‌کان له‌ناو له‌پی گه‌مه‌یه‌کدا وونت ئه‌که‌ن

داری سینگه‌ت بۆنی سێوی لێ ناپرژێ

چیدی کچان ڕژدیت نابه‌ن .... هه‌نگاوه‌کانت ئه‌وه‌رێن

وه‌ره‌ ئاخر گوڵه‌گه‌نم 

تا نه‌رمتر خۆشم بوێ ی

سۆمای حه‌زی مه‌مله‌که‌تی شیعره‌کانم 

شۆخانه‌تر ... مناڵانی گه‌وره‌ ئه‌بن

تابه‌هارانه‌تر پشکۆی لێوه‌کانت ڕابمووسم

نهێنی ژێر زمانی ترێ ی ڕه‌زه‌کان

مه‌ستانه‌تر خولیا ئه‌گرن

وه‌ره‌ ئاخر گوڵه‌گه‌نم 

تاگه‌رمتر خۆشم بوێ ی

هه‌ژارێ بێ نه‌وانابێ

پێکێ وه‌نه‌وز نایباته‌وه‌

هه‌رچی هه‌یه‌ له‌م گه‌ردوونه‌....... به‌خواشه‌وه‌ وائه‌زانن

هه‌زاره‌ها کێڵگه‌ی خۆرم له‌ژێر ده‌سته‌

شینترین ده‌ریا له‌خاکی منا ئه‌ژێ

نازانن چۆنن ....

تاگه‌رمتر خۆشم بوێ ی له‌م عه‌شقه‌دا

دڵم کۆیله‌و ..... کۆیلانه‌تر دائه‌هه‌ژێ

ناو : سالار جه‌وهه‌ر

له‌ساڵی 1972 له‌چه‌مچه‌ماڵ له‌گه‌ڕه‌کی سه‌رشه‌قام له‌دایك بووه‌

له‌ساڵی 1988  جیهانی پڕ له‌سۆزی شیعر له‌ئامێزی گرتووه‌

له‌ساڵی 1994 په‌یمانگای مه‌ڵبه‌ندی مامۆستایانی سلێمانی ته‌واو کردووه‌

ئێستا له‌ ووڵاتی نه‌رویج نیشته‌ جێ یه‌

